
Àṣamọ̀ 
Bí a bá wo ipò tí àsọyé àti àkọyé nínú ètò ẹ̀kọ́ wà ní ilẹ̀ wa àti ìhà tí àwùjọ òde òní kọ sí èdè abínibí, ọjọ́ iwájú yóó bani 
lẹ́rù jọjọ. Kò sí tàbí ṣùgbọ́n pé ọ̀pọ̀ àwọn akẹ́kọ̀ọ́ èdè Yorùbá ni kò lè kọ àkọyé tó gúnrégé tàbí sọ àsọyé tí wọ́n bá fẹ́ jábọ̀ 
iṣẹ́ àṣetiléwá tàbí àròkọ. Èyi tàbùkù àwọn ènìyàn àwùjọ débi pé o ́ dá ìbẹ̀rù bojo sílẹ̀ débi pé àyàfi tí a bá mọ okùnfà ipò 
ìjákulẹ̀ tí àsọyé àti àkọyé wà láàárín àwọn akẹ́kọ̀ọ́ tí a sì wá ojútùú sí i kí ètò ẹ̀kọ́ tó lè pèsè irú àwọn olùdarí tí àwùjọ ń 
gbòǹgbẹ fún lọ́jọ́ iwájú. Àmọ́ bí a bá ti kékeré pẹ̀ka ìrókò, bó bá dàgbà tán kò ní lè gba odidi ẹ̀ran lọ́wọ́ ẹni àti pé ìṣín wò 
ó; ìkòrò wò ó; ohun a bá dìjọ wò gẹ́gẹ́ níí gún. Èyí ló fàá tí iṣẹ́ àpilẹ̀kọ yìí fi ṣe àgbéyẹ̀wò ohun tí èdè, àsọyé àti àkọyé jẹ́, 
ohun tí ọ̀kọ̀ọ̀kan wọn dì sínú, ipò tí àsọyé àti àkọyé wà nígbà kan rí àti ipò tó wà lóde òní. Iṣẹ́ àpilẹ̀kọ yìí tẹ̀ síwájú láti 
ṣàlàyé ipa tí títẹpẹlẹ́ àsọyé àti àkọyé lè kó nínú gbogbo ètò ẹ̀kọ́ àti ìdàgbàsókè àwùjọ Yorùbá. Lẹ́yìn èyí, bébà yìí tún tẹ̀ 
síwájú láti dábàá àwọn ohun àmuṣe àti ojúṣe fún olùkọ́, akẹ́kọ̀ọ́, òbí, ìjọba àti àwùjọ lápapọ̀ ppẹ̀lú èrò láti lè mú ìyàtọ̀ 
àti ìgbéga bá ipò tí àsọyé àti àkọyé èdè Yorùbá wà nínú ètò ẹ̀kọ́ fún ìbọ̀sípò ìgbé ayé rere fún tolórí tẹlẹ́mù pàápàá àwọn 
ogo wẹẹrẹ wa láwùjọ Yorùbá. 

SPEAKING AND LEARNING COMPREHENSION: A CHALLENGE AMONG LEARNERS AND 
TEACHERS

Abstract 
A critical look at the position of speaking and learning in our academic institutions and the nonchalant attitudes of the 
society to traditional speech training post a gregariously worrying threat to the educational sector of our country 
Nigeria. One can say without an iota of doubt that a host of students of today cannot successfully undertake a long 
essay work or embark on a report of an incident to which they are an eye witness due to deficiency in language skills. 
The fear of this decadence evoke in this paper the challenge of undertaking this research work to find out the cause and 
remedy to this unprogressive trend. A step towards this direction is attempt to correct the imbalance in the educational 
sector which in the end will produce the crops of feature leaders required in our country. The paper concludes that 
there is wide dichotomy between the trained speech writers and ordinary language speaker. This research work, 
therefore, examines the major component of speaking and learning comprehension and the expected roles of students, 
teachers, government and the society at large in promoting a cohesive educational development. The promotion of the 
indigenous languages and overall educational enhancement will bluster a fulfilling future for the country. 

Ìfáàrà
Ọ̀rọ̀ nípa èdè kò lè jẹ́ tuntun sí irú jọ́nà yìí, nítorí 
náà, èròǹgbà iṣẹ́ yìí kọ́ ni láti gbé ìmọ̀ tuntun kan 
jáde lórí ohun tí èdè jẹ́, dípò bẹ́ẹ̀ a ní i lọ́kàn láti 
jíròrò lórí ipò tí àsọyé àti àkọyé wà nínú ètò ẹ̀kọ́ 
Yorùbá. Kò sí tàbí ṣùgbọ́n pé káàkiri àwùjọ ni 
àwọn ènìyàn ti ń sọ èdè. Èdè kan kò sì yàtọ̀ sí 
òmíràn nípa iṣẹ́ tí èdè ń ṣe ní àwùjọ. Èdè tí ènìyàn 
sọ fi irú ẹ̀yà to jẹ́ hàn. Èdè a máa ṣe òfófó bí àwujọ 
elédè kọ̀òkan ṣe rí. Èdè ló ń fún ìgbésí ayé ènìyàn 

ní ìtumọ̀ nítorí pé nǹkan tí ó rọ̀ mọ́ èdè pọ̀ gan an ni. 
Èdè ni àkójọpọ̀ ìró tí a fi ètò sí tí àwùjọ ajọlèdè kan 
sì ń lò láti bá ara wọn sọ̀rọ̀. Ipa kékeré kọ̀ ni èdè ń 
kó láwùjọ ọmọnìyàn. Irin iṣẹ́ kòṣeémánìí fún 
ìbánisọ̀rọ̀ ni èdè. Ibikíbi tí ènìyàn bá sì wà ni èdè ń 
wà. Itú mẹ́rin pàtàkì ni à ń fi èdè pa: àkọ́kọ́ ni 
àgbọ́yé, ìkejì ni àsọyé, ìkẹta ni àkàyé, ìkẹrin sì ni 
àkọyé. Ṣísẹ̀ntẹ̀lé ni ìgbésẹ̀ mẹ́rẹ̀ẹ̀rin yìí jẹ́ nínú ẹ̀kọ́ 
èdè, wọ́n wọnú ara wọn ni. Àwọn ènìyàn nìkan ló 
ń sọ èdè. Elédùà fún wa ní àwọn ẹ̀yà ara tí ó lè mú 

àgbọ́yé àti àsọyé rọrùn ṣùgbọ́n kíkọ́ là ń kọ́ àkàyé 
àti àkọyé. Ẹ̀rí fún èyí ni pé láti ìgbà ìwáṣẹ̀, ìran 
sọ̀rò-sọ̀rọ̀ ni gbogbo ẹ̀yà lágbááyé, wọn kìí ṣe ìran 
kọ̀wé-kọ̀wé tàbí sọ̀rọ̀-ṣakọ̀wé. Lẹ́yìn ìgbà tí ọ̀làjú 
dé pẹ̀lú àṣà mọ̀ọ́kọ-mọ̀ọ́kà ni ìyípadà dé bá ọ̀pọ̀ ní 
àgbáyé tí gbogbo ènìyàn di ìran sọ̀rọ̀-ṣakọ̀wé. 
Nítorí náà, nínú orí ni báńkì tí àwọn ènìyàn ń kó 
ìtàn, ímọ̀ àti gbogbo ìrírí wọn pamọ́ sí tẹ́lẹ̀, àkọ́sórí 
ni ìlànà ètò ẹ̀kọ́ gùnlé láti ìbẹ̀rẹ̀ pẹ̀pẹ̀ wá. Gbogbo 
eléyìí fihàn pé òpómumléró ni àsọyé àti àkọyé jẹ́ 
nínú ẹ̀kọ́ èdè àti pé kòṣeémáàní ni nínú ètò ìgbésí-
ayé ọmọ ènìyàn. Ju gbogbo rẹ̀ lọ, ohun tí ó jẹ pépà 
yìí lógún ni wíwo okùnfà àìṣedéédé àwọn akẹ́kọ̀ 
nínú ẹ̀kọ́ àsọyé àti àkọyé àti àbá lórí àwọn ọ̀nà 
àbáyọ sì mímú àyípadà rere bá ẹ̀kọ́ àsọyé àti àkọyé 
nínú èdè Yorùbá.

Ib̀ aśẹ po ̣̀Laáà ŕ iń As̀ oỵe ́at̀i Ak̀ oỵé
Àsọyé: Àsọyé gẹ́gẹ́ bí àgbékalẹ̀ Ajibade (2018) jẹ́ 
ọ̀kan pàtàkì nínú àwọn itú mẹ́rin tí à ń fi èdè pa 
láwùjọ ọmọ ènìyàn. Àsọyé ni kíkọ́ bí a ṣe ń gbọ́rọ̀ tí 
a ó sì sọ ohun tí a gbọ́ fún ẹnìkejì bí a ṣe gbọ́ ọ. 
Lẹ́yìn tí ọmọ bá ti gbọ́ èdè ní àgbọyé ni irú ọmọ bẹ́ẹ̀ 
tó lè sọ èdè bẹ́ẹ̀ ní àsọyé fún ẹlòmíràn láti gbọ́. 
Àsọyé kò tayọ́ bí akẹ́kọ̀ọ́ ṣe ń gbọ́ ọ̀rọ̀ tí ó sì sọ 
ohun tí ó gbọ́ fún ẹlòmíràn lọ́nà tó dán lẹ́nu 
mọ́ránmọ́rán kí ó sì yé ẹni tó ń sọ ọ̀rọ̀ bẹ́ẹ̀ fún 
yékéyéké. Ohun tí ó yẹ ni kí akẹ́kọ̀ọ́ ó gbọ́ àgbọ́yé 
èdè kí ó lè sọ àsọyé àti àkọyé èdè bẹ́ẹ̀. Àsọyé ni kí 
akẹ́kọ̀ọ́ lè sọ ohun tó gbọ́ pẹ̀lú ìrọ̀rùn láìsí kọ́nú-n-
kọ́họ níbẹ̀. Lábẹ́ ẹ̀kọ́ àsọyé, ohun tí a fẹ́ mọ̀ ni bí 
ọmọ ṣe mọ ọ̀rọ̀ gbọ́ sí tí yóó sì sọ ohun tó gbọ́ fún 
ẹlòmíràn. A sì tún fẹ́ mọ bí ọmọ ṣe lè sọ èdè Yorùbá 
kó dán mọ́rán lẹ́nu sí.
Àkọyé: Ọ̀kan lára itú mẹ́rin tí à ń fi èdè pa tí kò ṣe é 
fi ọwọ́ rọ́ sẹ́yìn náà ni àkọyé jẹ́ nínú ètò ẹ̀kọ́ èdè 
(Ale àti Ogunlọla, 1998). Àkọyé bẹ̀rẹ̀ ní gbàrà tí 
ọmọ ènìyàn kọ́ láti máa kọ èrò ọkàn rẹ̀ sílẹ̀ pẹ̀lú 
àwòrán títí ó fi dé orí ìró fún ẹlòmíràn láti kà. 
Àkọyé jẹ́ ohun tí akẹ́kọ̀ọ́ rò lọ́kàn kí á tó kọ ọ́ kalẹ̀. 
Kíkọ ohun tí a rò lọ́kàn sílẹ̀ ni àròkọ dálé lórí. Kí á 
tó lè lo èdè kan láti kọ àròkọ ní àkọyé, a ní láti lè 
ronú bí elédè yẹn ṣe ń ronú, kí á sì kọ èrò wa sílẹ̀ 
lọ́nà tó kún tó sì dùn.  Lára àwọn ohun tó ń ràn 
ènìyàn lọ́wọ́ láti kọ àròkọ tó péye ni: ìrírí ẹni bẹ́è́, 
yálà ohun tí ó fojúrí, ohun tí ó kà nínú ìwé, ohun tí 
ó gbọ́ tàbí ohun tí ẹnìkan sọ fún un. Bí akẹ́kọ̀ọ́ bá ṣe 
lè ronú jinlẹ̀ sí ló ṣe máa ràn án lọ́wọ́ lórí ohun tí ó 
fẹ́ kọ nǹkan lé lórí àti bí yóó ṣe kọ ọ́ (Awolusi, 
2015).

Àgbéyẹ̀wò iṣẹ́ àwọn aṣíwájú
Gẹ́gẹ́ bí àgbékalẹ̀ Balogun (2009), àsọyé àti àkọyé 
jẹ́ méjì lára àwọn itú mẹ́rin tí ọmọ ènìyàn ń fi èdè 
pa, ìyẹn àgbọ́yé, àsọyé, àkàyé àti àkọyé. Ó tẹ̀ 
síwájú pé ṣísẹ̀-n-tẹ̀lé ni àwọn itú mẹ́rẹ̀ẹ̀rin nínú ètò 
ẹ̀kọ́ èdè ní àgbáyé. Oyeyẹmi (2006) ṣàlàyé pé 
àwọn akẹ́kọ̀ọ́ èdè Yorùbá rí ẹ̀kọ́ àsọyé àti àkọyé 
èdè gẹ́gẹ́ bí ohun tí ó le, tí ó gbà lágbára, tí ó sì tún 
gba mímọ̀ọ́ṣe; ìdí ni pé ìlànà kíkọ́ àti mímọ̀ wọn 
gba kí òǹsọ̀rọ̀ àti òǹkọ̀rọ̀ fi ara balẹ̀ láti ronú 
dáadáa lórí ohun tó fẹ́ sọ tàbí kọ. Èyí túmọ̀ sí pé èrò 
lọbẹ̀ gbẹ̀gìrì lọ̀rọ̀ àsọyé àti àkọyé jẹ́. Àfihàn bí 
ènìyàn ṣe lè ronú sí àti ibi tí ọpọlọ mọ ni àsọyé àti 
àkọyé máa ń gbé síta fún aráyé rí. Kódà, ẹni tó lè sọ 
àsọyé tàbí kọ àròkọ ni ẹni tó mọ tìfun-tẹ̀dọ̀ àròsọ 
àti àti àtinúdái. Balogun (2009) náà fi èrò tirẹ̀ lélẹ̀ 
pé àkọyé jẹ́ ìlànà tó gùnlé àròjinlẹ̀, àròsọ/àrọ̀kọ àti 
àtúnyẹ̀wò. Ìbáṣepọ̀ láàárín òǹsọ̀rọ̀/òǹkọ̀rò ̣ àti 
òolùgbọ́rọ̀/òǹkàwé ni.
Ajibade (1994) gbà pé iṣẹ́ tí olùsọ̀rọ̀ àti òǹkọ̀wé 
gbé lọ́wọ́ ni láti bá akópa sọ̀rọ̀; láti fikùnlukùn, láti 
jẹ́ iṣẹ́ kan tàbí òmíràn, láti fi èrò okàn ẹni hàn, láti fi 
ìmọ̀sílára hàn àti láti fi ìhà tí ènìyàn kọ sí orí-ọ̀rọ̀ 
kan hàn. Adeyẹmi (2011) tún tẹ̀ síwájú pé àkọyé ni 
itú tí à ń lò jù láti ṣe ìgbéléwọ̀n àwọn akẹ́kọ̀ọ́ nínú 
gbogbo iṣẹ́ tí à ń kọ́ wọn ní àwọn ilé-ẹ̀kọ́ gíga wa. 
Nítorí náà, níní ìfẹ́ sí ẹ̀kọ́ àsọyé àti àkọyé láti ilé-
ẹ̀kọ́ alákọ̀ọ́bẹ̀rẹ̀ ṣe pàtàkì púpọ̀. Bí akẹ́kọ̀ọ́ bá ti lè 
sọ àsọyé nǹkan tí ó sì lè kọ ọ́ ní àkọyé; ohun tí ó kàn 
ni láti mú gègé rẹ̀, kí ó ro àwọn ọ̀rọ̀ àmúlò rẹ̀ 
dáadáa, kí ó sì ri dájú pe ìtumọ̀ ohun tí òun ń 
gbìyànjú àti gbé síwájú àwọn olùgbọ́ ọ̀rọ̀ rẹ̀ kò 
tako ara wọn látàrí àṣìlò àmúlò ọ̀rọ̀. 

Ipò Àsọyé àti Àkọyé níbèrẹ̀ pẹ̀pẹ̀ àti lóde òní
Kò sí tàbí ṣùgbọ́n pé ipò pàtàkì ni àsọyé àti àkọyé 
wà nígbà ìwáṣẹ̀ ṣùgbọ́n lóde òní ipò yẹpẹrẹ ní itú 
méjèèjì yìí wà nínú ẹ̀kọ́ èdè Yorùbá. Ìdí fún èyí ni 
pé àwọn ara iwájú tó ń sọ èdè a máa ṣe àmúlò èdè 
abínibí wọn láwùjọ wọn dáadáa nípa:
i.     mímú lò fún ìtàkurọ̀sọ
ii.    mímú lò nínú iṣẹ́ ìjọba ṣíṣe.
iii.   mímú lò nínú ètò ìdájọ́
iv.   mímú lò fún ẹ̀kọ́ kíkọ́
v.    mímú lò fún àṣà, ẹ̀sìn, abbl.
vi.   mímú lò fún iṣẹ́ ìròyìn
vii.  mímú ló ní abala tàbí ẹ̀ka ọrọ̀-ajé, ìwòsàn, iṣẹ́ 
ọwọ́ kíkọ́, ṣíṣe -ohun-jáde, abbl.
Lóde òní orin ti yí padà, tó jẹ́ wí pé àwọn ènìyàn tó 
ń sọ èdè abínibí Yorùbá ti dínkù gan-an tó jẹ́ wí pé 
péréte àwọn ọ̀dọ́ ló mọ tìfun-tẹ̀dọ̀ èdè abínibí tí ó sì 

ń ṣe àmúlò rẹ̀. Ọ̀pọ̀ àwọn òbí ni kò yà sí àmúlùmọ́là 
èdè sísọ láàárín àwọn ọ̀dọ́ wa (Oyewọle, 2004). 

Lára àwọn ìlànà tí akẹ́kọ̀ọ́ gbudọ̀ tẹ̀lé láti kọ 
àkọyé tó dára nìyí: 
- Àròkọ gbọ́dọ̀ ní orí ọ̀rọ̀/àkọ́lé (title). 
- Lẹ́tà ńlá (capital letter) ni a gbọ́dọ̀ fi bẹ̀rẹ̀ orí ọ̀rọ̀ 
wa pẹ̀lú ìlà fífà sí abẹ́ àkọlé orí-ọ̀rọ̀ wa tàbí kí 
   gbogbo orí ọ̀rọ̀ wa jẹ́ lẹ́tà ńlá. Bí àpẹẹrẹ olùkọ́ lè 
sọ pé kí akẹ́kọ̀ọ́ kọ àkọyé lórí i àkọlé yìí: (i) ILÉ 
   ÌWÉ MI, (ii) Oúnjẹ tí Mo Fẹ́ràn Ju.
- Àkọyé gidi gbọdọ̣̀ ní ìfáàrà, àárín àti ìgúnlẹ̀.	
- Àárín ìwé ni orí ọ̀rọ̀ wa gbọ́dọ̀ wà. Tí orí ọ̀rọ̀ bá 
gùn ju ìlà kan lọ, lo ìlà kejì.  
- Àròkọ gbọ́dọ̀ ní ìpín afọ̀ (Paragraphing). 
            - Ó kéré jù márùn-ún 
	 - Ó gbọ́dọ̀ so mọ́ ara wọn. 
- Ààyè (space) gbọ́dọ̀ wà ní ìbẹ̀rẹ̀ ìpín afọ̀ kọ̀ọ̀kan 
sí apá òsì láti lè dá ìpín afọ̀ kọ̀ọ̀kan mọ̀. 
- Òye orí ọ̀rọ̀ àrọko gbọ́dọ̀ máa hàn ní ìpín afọ̀ 
kọ̀ọ̀kan. i.e ìpín afọ̀ kan, kókó kókó òye èrò kan ni. 

A ̀ròkọ kíkọ gbọ́dọ̀ ní:
	 -Ìpín afọ̀ kìíní, Ìfáàrà (Introduction). Èyí ni 
yóò fa ọkàn wa sí ìrìn àjò tí ó fẹ́ gbé wa rìn
              nínú ọ̀rọ̀ rẹ̀. 
	 -Ìpín afọ̀ kejì, ìkẹta, ìkẹrin abbl. Ibí ló máa 
ti ṣe àgbékalẹ̀ òye èrò rẹ̀ lórí orí ọ̀rọ̀ yìí. 
	  Ìgúnlẹ̀ (Conclusion). 

Oríṣiríṣi àròkọ ló wà, lára wọn nìyí:
1. Àròkọ aṣàpèjúwe (Descriptive Essay): Èyí 

dá lórí ṣíṣe àpèjúwe ẹnìkan, ohun kan àti 
ibìkan lọ́nà tí ẹni, ohun tàbí ibi bẹ́ẹ̀ á fi yé 
ẹni tí ó ń kà á yékéyéké. Àpẹẹrẹ:  Olùkọ́ lè 
sọ pé kí akẹ́kọ̀ọ́ ṣe àwọn nǹkan wọ̀nyí: (i) 
Ṣàpèjúwe ilé-ìwé rẹ, (ii) Ọjà kan ìlú mi, 
(iii) Ilé Ọba ìlú mi, àti (iv) ìwà ìbàjẹ́ ní orílẹ̀ 
èdè Nàìjíríà. 

2. Àròkọ Alálàyé (Explanatory Essay): Edyí 
dá lórí ṣíṣe àlàyé bí ẹnikàn, ohun kan tàbí 
ibìkan ṣe rí gẹ́lẹ́ fún ìdámọ̀ ẹlòmíràn. Bí 
àpẹẹrẹ: Olùkọ́ lè sọ pé kí akẹ́kọ̀ọ́ ṣàlàyé (i) 
IṢẸ́ AGBÓFINRÓ NÍLẸ̀ NÀÌJÍRÍÀ, (ii) 
ÒWÒ ẸJA SÍNSÌN, (iii) IṢẸ́ ÀGBẸ̀ 

3. Àròkọ Oníròyìn (Reporting Essay): Èyí dá 
lórí ìròyìn ṣíṣe níbi tí aṣèròyìn yóó ti máa 
jábọ̀  ohun tí ó ṣẹlẹ̀ tàbí tí ojú rí fún àwọn tó 
ń sọ ìròyìn fún.  Àpẹẹrẹ: (i) Ìbò ìjọba ìpínlẹ̀ 
Kwara tí ó kọjá, (ii) Ọjọ́ ìbí mi. 

4. Àròkọ Aṣàríyànjiyàn (Arguementtive 
Essay): Èyí máa ń sáábà dá lórí ṣíṣe 
àríyànjiyàn lóri ohun méjì tàbí jù bẹ́ẹ̀lọ láti 
ṣe àfiwé wọn kí á lè mọ èyí tí onítòún fara 
mọ́ àti ìdí tí ó fi faramọ́ ohun kan, iṣẹ́ kan, 
ibì kan tàbí ẹnìkan sí ìkejì. Ó sì tún lè jẹ́ 
iyàn jíjà lóríi ìdí tí a fi lérò pé ohun kan, 
ẹnìkan tàbí iṣẹ́ kan kò láyọ̀lé abbl. Àpẹẹrẹ: 
(i) Iṣẹ́ àgbẹ̀ dára ju iṣẹ ́olùkọ́ lọ, (ii) owó kọ́ 
nîfẹ,́ ǹjẹ́ ó dára kí obìnrin abílékọ máa ṣe 
iṣẹ ́ìjọba. 

5. Lẹ́tà Kíkọ (Letter Writing): Èyí dá lórí 
kíkọ èrò ọkàn ènìyàn fún ẹni tí à ń kọ lẹ́tà sí 
láti mọ̀. 

            Oríṣìí lẹ́tà méjì ló wà:
	 (i) -Lẹ́tà gbẹ̀fẹ́ (informal letter) (a lè kọ irú lẹ́tà     
       yìí sí ẹbí, ọ̀rẹ́, ẹ̀gbọ́n, àbúrò, ìyá, òbí)
	 (ii) -Lẹ́tà àìgbẹ̀fẹ́ (formal letter) (a lè kọ irú lẹ́tà 

yìí sí ọ̀gá ilé-iṣé, ọ̀gá ibi iṣẹ,́ adarí ètò ẹ̀kọ́, 
aláṣẹ ìjọba, gómìnà ìlú, Ọba ìlú, olórí ẹ̀ka 
ẹ̀kọ́ abbl.)

Àgbékalẹ̀ lẹ́tà gbẹ̀fẹ́ lọ báyìí: 
i.	 Àdírẹ́ẹ̀sì òǹkọ̀wé ni apá ọ̀tún lókè ìwé 
ii.	 Déètì tí a kọ lẹ́tà lá bẹ́ àdírẹ́sì 
iii.	 Ìbẹ̀rẹ̀ lẹ́tà lápá ọ̀tún
iv.	 Àwọn kókó ọ̀rọ̀ lẹ́tà
v.	 Ìgúnlẹ̀
Olùkọ́ lé fún àkẹ́kọ̀ọ́ ní iṣẹ́ yìí láti ṣe: (i) Kọ lẹ́tà sí 
òbí rẹ, ṣàlàyé ètò ẹ̀kọ́ ilé ìwé rẹ fún sáà ẹ̀kọ́ tí ó kọjá 
tàbí èyí tí ó wà. 

Ìlànà ìgbékalẹ̀ lẹ́tà àìgbẹ̀fẹ́ nìyí:
i.	 Àdírẹ́ẹ̀sì akọlẹ́tà àti déètì lápá ọ̀tún 
ii.	 Àdírẹ́ẹ̀sì ẹni/ibi tí a kọ lẹ́tà sí lápá òsì 
iii.	 Ìbẹ̀rẹ̀ tí ó ń fi ẹni tí a kọ ìwé sí hàn bí ọ̀gá, 

akọ̀wé, olóòtú, alága, Ajẹ́lẹ̀
iv.	 Orí ọ̀rọ̀ lẹ́tà
v.	 Kókó ọ̀rọ̀ 
vi.	 Ìgúnlẹ̀
vii.	 Orúkọ akọlẹ́tà àti ìbuwọ́lù Olùkọ́ á jẹ́ kí 

akẹ́kọ̀ọ́ mọ̀ pé nínú lẹ́tà àìgbẹ̀fẹ́, kìí sí ìkíni bíi 
ti lẹ́tà gbẹf̀ ẹ́.

Àwọn Èròjà Àsọyé àti Àkọyé Tó Dára
Ọpadọtun (2002) fi yé wa pé gbogbo ohun tí 
akẹ́kọ̀ọ́ bá rò lọ́kàn tí ó sì kọ ní àkọyé jẹ́. Àtinúdá 
èrò ni èyí gbọdọ̀ jẹ́. Orí ọ̀rọ̀ lè dá lórí ohunkóhun tí 
akẹ́kọ̀ọ́ lè ronú lé lórí tàbí orí ọ̀rọ̀ kan gbòógì tí 
olùkọ́ ní kí ó sọ̀rọ̀ lé lórí. Èyí lè dá lórí ẹ̀sìn, ìṣèlú, 

ọrò-ajé, ẹ̀kọ́, àṣà, ìwà, ikú àti bẹ́ẹ̀bẹ́ẹ̀ lọ. Orí-ọ̀rọ̀ ni 
gbòǹgbò ohun tí akẹ́kọ̀ọ́ rò tí ó sọ tàbí kọ sílẹ̀ ní 
àkọyé. Akẹ́kọ̀ọ́ ní láti mọ ohun tí orí-ọ̀rọ̀ jẹ́ kí ó tó 
gbẹ́nulé sísọ tàbí dáwọ́lé kíkọ rẹ̀. Lẹ́yìn èyí ló kan 
àkóónú orí-ọ̀rọ̀, èrò, ètò-ọ̀rọ̀, ìlò-èdè àti ìgúnlẹ̀. 
Lábẹ́ àkóónú orí-ọ̀rọ̀ ni akẹ́kọ̀ọ́ ti gbudọ̀ ti yan 
àkọlé tó gún régé, èyí kò sì gbudọ̀ gùn ju ìpín afọ̀ 
kan sí méjì lọ.
Bákan náà, ohun tí akẹ́kọ̀ọ́ fẹ́ kọ sílẹ̀ nílò àròjinlẹ̀. 
Nítorí náà, ó dára kí ó ní ìlàpa èrò tí ó kún dáadáa kí 
ó tó bẹ̀rẹ̀ àròkọ rẹ̀. Èto ṣe pàtàkì pú pọ̀ nítorí pé òun 
ni ààrò tí èrò akẹ́kọ̀ọ́ jókòó lé lorí. Tí èrò akẹ́kọ̀ọ́ 
lórí ohun tí ó fẹ́ kọ bá dára ṣùgbọ́n tí àgbékalẹ̀ rẹ̀ kò 
bá ní ètò, àkọsílẹ̀ bẹ́ẹ̀ kò dára tó. Síwájú sí i, ṣíṣe 
àròjinlẹ̀ lórí ohun tó fẹ́ kọ, àgbékalẹ̀ èrò létòletò, 
àmúlò èdè tó jíire, ọnà -èdè tó gúnrégé àti àmúlò 
àkọtọ́ òde òní tí a bá fẹ́ kọ àròkọ tó mọ́yan ṣe pàtàkì 
púpọ̀ kí àròkọ bẹ́ẹ̀ lè rí ìtẹ̀wọ́ gbà lọ́dò́ àwọn 
òǹkàwé. Lẹ́yìn àmúlò èròjà tí a mẹ́nu bà lókè 
wọ̀nyí ló kan ìgúnlẹ̀. Ìgúnlẹ̀ ni àsọkágbá ọ̀rọ̀ tàbí 
àkọsílẹ̀. Ó sì lè jẹ́ ìmọ̀ràn tàbí ìṣíniníyè. À mọ́ ṣá, 
kò gbọdọ̀ jẹ́ àwítúnwí èrò inú àkọsílẹ̀ akẹ́kọ̀ọ́. Lára 
pàtàkì àsọyé àti àkọyé ni pé ó gba mímọ̀ọ́ṣe. Nítorí 
náà, èdè dàbí orí àti ọrùn tí ọ̀pọ̀lọpọ̀ ẹ̀yà ara so mọ́, 
ní èyí tó jẹ́ pé tí kò bá sí hàn sí òǹkọ̀wé, irú òǹkọ̀wé 
kò ní le ṣe àlàyé ní ẹ̀kúnrẹ́rẹ́. Bí igi ọ̀pọ̀tọ́ ṣe wà 
pẹ̀lú ẹ̀ka bi àpẹẹrẹ ewé, èso, òdòdó, ọwọ́, ìtàkùn àti 
ara tó gbé e ró ni ọ̀rọ̀ àròkọ.

Ìdí tí a fi ní láti mú ẹ̀kọ́ àsọyé àti àkọyé èdè ní 
ọ̀kúnkúndùn nínú ètò ẹ̀kọ́ wa gbogbo 
Ṣe Yorùbá bọ̀ wọ́n ní, náání nàànì náání ohun a ni 
là á náání. Ó di dandan kí á náání èdè àti àṣà wa bí a 
ti ṣe rí inínú àwọn ẹ̀yà yòókù lágbàáyé. Fún ìdí èyí 
èdè àti àṣà wa yẹ lóun à ń gbé lárugẹ́ gẹ́gẹ́ bi a ṣe rí i 
ní àwọn orílẹ̀ èdè bí i Brazil, America, Jamaika, 
Trinidad abbl. Èdè abínibí yẹ ní mímú lò 
lóòrèkóòrè ní gbogbo ẹ̀ka ẹ̀kọ́ wa gbogbo. Èyí ló 
máa jẹ́ kí àwọn akẹ́kọ̀ọ́ ní ìmọ̀ kíkún, èyí tí ó sì máa 
mú kí wọn ṣe dáadáa ju tàtẹ̀yìn wá lọ. Bákan náà sì 
tún ni pé àwọn òbí náà máa jẹ́ ànàfààní àgbọ́yé èdè 
láti ọ̀dọ̀ àwọn ọmọ wọn. Síwájú sí i, àwọn olùkọ́ á 
máa rí ìwúrí nípa ẹ̀kọ́ tí wọ́n ń kọ́ àwọn akẹ́kọ̀ọ́ àti 
ìtẹ̀síwájú nípa ìmọ̀ olùkọ́ gan an alára. Kò sí tàbí 
ṣùgbọ́n pé tí àgbọ́yé bá wà, ó di dandan kí ètò 
ìṣèjọba tẹ̀ síwájú láti mú ìdàgbàsókè bá àwùjọ. Èyì 
kín èrò Owolabi (2005) lẹ́yìn pé:
            Kíkọ́ àti mímọ rọrùn pẹ̀lú èdè abínibí ọmọ.  
Àwọn Jamaní, Gẹ̀ẹ́sì, Ṣáínà àti Japaníísì ń kọ́ ẹ̀kọ́ 
pẹ̀lú èdè abiníbi wọn. Ṣùgbọ́n Yorùbá pa èdè 
abínibí wọn tì, wọ́n ń kọ́ ẹ̀kọ́ pẹ̀lú àwọn èdè àyálò 

Gẹ̀ẹ́sì, Faransé, Rọ́síà abbl. Nítorí èyí, wọ́n ń ṣe 
wàhálà, wọ́n ń làágùn láti túmọ̀ tẹkinọ́lọ́jì sí èdè 
Yorùbá (o.i. 8).

Lára Okùnfà Ìpèníjà ẹ̀kọ́ Àsọyé àti Àkọyé fún 
Akẹ́kọ̀ọ́ àti Olùkọ́ nílé ẹ̀kọ́ nìyí:
Gẹ́gẹ́ bí Ọmọtayọ (1998) ṣe sọ ọ̀pọ̀ àwọn ìlànà tí ò 
dára ni àwọn òǹsọ̀rọ̀ àti òǹkọ̀wè ń ṣàmúlò lóde òní 
pàápàá ní àwọn orílẹ̀-èdè tó ṣẹ̀ṣẹ̀ ń gòkè àgbà bí i 
ilẹ̀ Nàìjíríà, níbi tí ẹ̀kọ́ àbọ̀ àti ìṣẹ́ ga sí; tó jẹ́ pé ó di 
ìgbà àkọ́kọ́ tí akẹ́kọ̀ọ́ bá wọ ilé-ẹ̀kọ́ kí wọ́n tó la ojú 
wọn sí àsọyé àti àkọyé èdè. Ìdí nìyí tí àsọyé àti 
àkọyé èdè tí wọ́n ń kọ́ (Yorùbá) fi ń nira, tí iṣẹ́ fi ń 
wọ olùkọ́ lọ́rùn láti wá ọ̀nà tí akẹ́kọ̀ọ́ yóó fi ní ìfẹ́ sí 
itú méjèèjì yìí, mímọ àwọn tí akẹ́kọ̀ọ́ lè gbà mọ bí ó 
ṣe lè sọ àsọyẹ́ àti àkọ́yé, ohun tí ó máa sọ/kọ, ọgbọ́ 
ìwádìí ṣíṣe àti bẹ́ẹ̀bẹ́ẹ̀ lọ di ojúṣe olùkọ́.
Pẹ̀lú atótónu wa òkè wọ̀nyí, a lè sọ pé ṣàṣà ni olùkọ́ 
tó ń kọ́ àwọn ọmọ ní àwọn èròjà àsọyé àti àkọyé tó 
múná dóko ní ọ̀pọ̀ ilé-ẹ̀kọ wa gbogbo. Èyí ló mú kí 
Oyewọle (2004) sọ pé:
           Olùkọ́ a máa dán akẹ́kọ̀ọ́ wò láti mọ ibi tí 
ìmọ̀ wọn mọ lórí itú mẹ̀rẹ̀ẹ̀rin tí à ń fi èdè pa láì kọ́ 
wọn. Ohun kan tó dájú ni pé, isẹ́ wà fún gbogbo 
akẹ́kọ̀ọ́ láti kọ àròkọ lóríṣiríṣi bí i àròkọ oníròyìn, 
alálàyé, lẹ́tà láìṣàgbékalẹ̀ ọgbọ́n kankan lórí i sísọ 
àsọyé àti kíkọ́ àkọyé èdè àti ìtọ́sọ́nà lórí àwọn ọ̀nà 
àti ọgbọ́n ìwádìí; bẹ́ẹ̀ ni wọn ò tọ́ akẹ́kọ̀ọ́ sónà lórí i 
àwọn itú wọ̀nyí.

Bákan náà sì tún ni pé:
i. Àìsí olùkọ́ èdè Yorùbá tó dáńtọ́.
ii. Ìṣàmúlò àwọn ọgbọ́n ìkọ́ni tí kò bágbà mu
 mọ́.
iii. Àìní ìmọ̀ kíkún nínú gírámà èdè Yorùbá, 

àkọtọ́ àti àwọn ìjìnlẹ̀ èdè.
iv. Ọ̀pọ̀ òbí ni kò fún ọmọ wọn ní ànàfààní àti 

kóríyá làti máa gbọ́ tàbí sọ èdè Yorùbá mọ́ 
 nínú ilé wọn. Èyí ń mú kí ìfẹ́ àwọn ọmọ 

máa yọ kúrò nínú irú èdè bẹ́ẹ̀ ni.
v. Ọ̀pọ̀ ilé-ẹ̀kọ́ ni kò rí ẹ̀kọ́ èdè abínibí 

(Yorùbá) gẹ́gẹ́ bí ẹ̀kọ́ tó ṣe pàtàkì bí i àwọn 
ẹ̀kọ́ yòókù tí akẹ́kọ̀ọ́ lè kà fi ṣoríire.

vi. Ìjọba náà kò fi ẹ̀kọ́ èdè abínibí (Yorùbá) sí 
ara ẹ̀kọ́ tó ṣe pàtàkì nínú kọ̀ríkúlọ́ọ̀mù mọ́ 
bí i tìgbàkan.

vii. Ọ̀pọ̀ ilé-ẹ̀kọ́ ni kò gba olùkọ́ èdè Yorùbá bí 
i ti àwọn iṣẹ́ yòókù nílé ìwé wọn.

viii. Ọ̀pọ̀ àwọn olùkọ́ tí wọ́n ń kọ́ èdè Yorùbá 
náà ni kò mójútó kíkọ́ àsọyé àti àkọyé lábẹ́ 
ẹ̀kọ́ èdè Yorùbá bí i tàtẹ̀yìnwá.

ix. Ọ̀pọ̀ ìwé tí olùkọ́ àti akẹ́kọ̀ọ́ nílò ni kò sí ní 
àrọ́wọ́tó, níbi tó sì wà, wọn pọ̀ tọ́.

x. Òpọ̀ akẹ́kọ̀ọ́ kódà, àwọn tó jẹ́ ọmọ Yorùbá 
lóde òní ni kò nífẹ̀ẹ́ sí kíkọ́ ẹ̀kọ́ èdè 
Yorùbá nítorí ìdí kan tàbí òmíràn.

xi. Ọ̀pọ̀lọpọ̀ àwọn àṣà tí àwọn òbí wa ń lò tẹ̀lẹ́ 
láti ṣe kóríyá fún àgbọ́yé, àṣoyé, àkàyé 
àti àkọyé bí i kíkọ àti kíka lẹ́tà síni létí 
ló ti dohun àpatì lónìí (Ajibade, 2018) 

Díẹ̀ nínú Ọ̀nà tí olùkọ́ lè gbà fi ẹ̀kọ́ Àgbọ́yé àti 
Asọyé múlẹ̀ nìwọ̀nyí:
-	 Olùkọ́ lè sọ pé kí ọ̀kan nínú àwọn akẹ́kọ̀ọ́ 
tó wà ní kíláàsì ó sọ ìrírí rẹ̀ kan fún àwọn akẹ́kọ̀ọ́ 
ẹlẹgbẹ́ rẹ̀ tó wà ní kíláàsì, tí àwọn tó kù á sì wà ní 
ìfarabalẹ̀. Bí akẹ́kọ̀ọ́ bá parí ọ̀rọ̀ rẹ̀ olùkọ́ á wá pé 
àwọn akẹ́kọ̀ọ́ láti tún ohun tí wọ́n gbọ́ sọ lẹ́yìn tí 
wọ́n bá ti gbọ́ èyí tán.
-	 Olùkọ́ lè gba ọ̀rọ̀ kan sínú fọ́nrán kí ó sì wá 
tẹ̀ ẹ́ fún àwọn akẹ́kọ̀ọ́ nínú ẹ̀rọ agbohùnsílẹ̀. Olùkọ́ 
á wá pe àwọn akẹ́kọ̀ọ́ láti tún ohun tí wọ́ gbó sọ 
lẹ́yìn tí wọ́n bá ti gbọ́ ọ tán.
-	 Olùkọ́ lè tún ní kí àwọn akẹ́kọ̀ọ́ tẹ́tí sí ètò 
kan lórí ẹ̀rọ rédíò tàbí ẹ̀rọ amóhùnmáwòrán kí ó sì 
ní kí wọ́n wá tún ohun tí wọ́n gbọ́ sọ lẹ́yìn ètò náà.
-	 Olùkọ́ fúnra rẹ̀ lè kàwé àyọkà fún àwọn 
akẹ́kọ̀ọ́ kí ó sì ní kí wọ́n tún ohun tí wọ́n gbọ́ sọ  
lẹ́yìn tí wọ́n bá ti gbọ́ ọ tán. Olùkọ́ lè fi èyí ṣe ìdíje 
fún àwọn akẹ́kọ̀ọ́ nígbà mìíràn.
-	 Olùkọ́ lè darí àwọn akẹ́kọ̀ọ́ láti ṣe eré oníṣe 
nínú kíláàsì tàbí láàrín ọgbà ilé ẹ̀kọ́.
-	 Olùkọ́ lè ṣètò kí àwọn akẹ́kọ̀ọ́ máa ṣe 
ìtàkurọ̀sọ láàrín ara wọn, ó sì lè ṣètò àríyànjiyàn 
lórí  kókó ọ̀rọ̀ kan pàtó láàrín wọn. Ó sì lè ní kí wọ́n 
sọ̀rọ̀ lórí bí a ṣe ń ṣe oríṣiríṣi iṣẹ́, ayẹyẹ,  ḍún ìbílẹ̀ 
abbl. Bí àpẹẹrẹ, olùkọ́ lè darí àwọn akẹ́kọ̀ọ́ láti 
sọ̀rọ̀ lórí oko dídá, ìdána, ìgbeyàwó, ìsọmọlórúkọ 
àti ìṣílé ní ilẹ̀ Yorùbá.
-	 Olùkọ́ tún lè ṣètò kí àwọn akẹ́kọ̀ọ́ ṣe àbẹ̀wò 
sí àwọn ààyè ìtàn pàtàkì kí wọ́n sì padà wá ròyìn 
ohun tí wọ́n bá rí nínú kíláàsì.
-	 Olùkọ́ tún lè lo àwòrán àwọn oríṣiríṣi 
nǹkan, kí ó sì fún àwọn akẹ́kọ̀ọ́ láàyè láti ròyìn 
àwọn àwòrán náà.
-	 Àlọ́ pípa àti ìtàsísọ tún jẹ́ ọ̀nà mìíràn tí 
àwọn akẹ́kọ̀ọ́ lè gbà ní òye nípa àgbọ́yé àti àsọyé.

Díẹ̀ lára àwọn ọ̀nà tí a lè gbà fi ẹsẹ̀ àkọyé múlẹ̀  
Ale àti Ogunlọla (1998) gbà pé ohun àkọ́kọ́ ni pé 
àkọyé máa ń dá lórí irú àwọn akẹkọ̀ọ́ tí a fẹ́ kọ́. 
Nítorí ná́à, lára ìlànà tí olùkọ́ lè lò láti kọ́ àkọyé 

bẹ̀rẹ̀ láti ilé-ẹ̀kọ́ alákọ̀ọ́bẹ̀rẹ̀ wa nìyí:
-          Olùkọ́ lè kọ ìlapa èrò sára pátákó.
-          Olùkọ́ lè fún àwọn akẹ́kọ̀ọ́ ní àpẹẹrẹ bí wọn 
yóó ṣe sọ ọ́ lóhùn ẹnu.
-          Olùkọ́ lè darí àwọn akẹ́kọ̀ọ́ díẹ̀ láti sọ̀rọ̀ lórí 
ohun tí wọ́n fẹ́ kọ. 
-         Olùkọ́ lè tọ́ akẹ́kọ̀ó sọ́nà láti kọ èrò ọkàn 
wọn kalẹ̀ nínú ìwé ní ìbámu pẹ̀lú gírámà èdè tí  
wọ́n n kọ́.
-        Olùkọ́ lè lo ìlànà ìbéèrè, kí àwọn akẹ́kọ̀ọ́ si 
máa kọ ìdáhùn wọn kalẹ̀ sínú ìwé wọn.
-         Olùkọ́ lè ṣàlàyé àwọn ìsọ̀rí ọ̀rọ̀ kan: yíyiirri 
èrò rẹ̀ lórí kókó ọ̀rò náà àti ọ̀nà tí yóò fi gbé èrò rẹ̀ 
kalẹ̀ lẹ́sẹẹsẹ, irú èdè àmúlò àti ọ̀nà tí yó gbà lò wọ́n 
lọ́nà ẹ̀tọ́ àti lílo àkọtọ́ tó péye, ìyẹn ni lílo ojúlówó 
Yorùbá. Bẹ́ẹ̀ náà sì ni ọ̀nà ìṣọwọ́ kọ̀wé rẹ̀ gbódọ̀ 
dán mọ́rán, lílo àmì ohùn lórí ọ̀rọ̀, yíyán àwọn ìró 
kan nídìí àti lílo lẹ́tà ńlá, àmì ìbéèrè, àmì ìánudúró 
díẹ̀ àti pípẹ́ níbi tó yẹ.

Ìkádìí, Àbá àti Ìmọ̀ràn
Lákòótán, níwọ̀n ìgbà tí ó jẹ́ pé kíkọ́ ni mímọ̀, tí ó 
sì ṣe pé àgbọ́yé àti àsọyé rọ̀ mọ́ gbígbọ́ àti sísọ èdè, 
olùkọ́ gbọdọ̀ jẹ́ kí àwọn akẹ́kọ̀ọ́ ní àǹfàní láti máa 
gbọ́ ojúlówó èdè tí wón kọ́, kí ó sì fún wọn ní 
ànàfàní láti máa sọ pẹ̀lụ́. Bí olùkọ́ bá ń gbé ìgbésẹ̀ 
wọ̀nyí bí ó ti tọ́ àti bí ó ti yẹ àwọn akẹ́kọ̀ọ́ yóó mọ 
rírì ipò tí àsọyé àti àkọyé wà nínú ètò ẹ̀kọ́, ìmọ̀ wọn 
yóó sì jẹ́ ìpìlẹ̀ tí ó yè kooro láti bẹ́gbẹ́ pé láwùjọ 
alákadá àti nínú gbogbo ohun tó bá ń ṣẹlẹ̀ ní àyíká 
wọn.
Lákòótán, ohun tó ṣe pàtàkì tó ṣe kókó nínú 
ìbásọ̀rọ̀ ní àsọyé àti àgbọ́yé. Fún ìdí èyí, ì bá dára kí 
á ṣe àmúlò àgbọ́yé àti àsọyé lọ́nà tí ó lè mú 
ìtẹ̀síwájú bá ètò ẹ̀kọ́ àwùjọ wa. Kí àwọn akẹ́kọ̀ọ́ 
gbìyànjú láti jẹ́ kí ìfẹ́ wọn ru sókè si sísọ àti kíkọ 
èdè abínibí wọn. Kí àwọn olùkọ́ èdè gbìyànjú láti 
máa gba akẹ́kọ̀ọ́ láàyè láti máa dáhùn ìbéèrè lásìkò 
ìdánilẹ́kọ̀ọ́ wọn, kí wọ́n sì máa jẹ́ kí ìbéèrè wọn dá 
lórí ohun tó wà ní agbègbè àti àyíká akẹ́kọ̀ọ́ dípò 
kíkọ́ ẹ̀kọ́ àsọyé àti àkọyé nínú kíláàsì bí i àbàtà tí 
kò bá odò àwọn iṣẹ́ yòókù tan. Kí àwọn olùkọ́ èdè 
gbìyànjú láti máa lo ọgbọ́n ìkọ́ni lóríṣiríṣi lásìkò tí 
wọ́n bá ń ṣe ìdánilẹ́kọ̀ọ́, èyí á mú kí sísọ àti kíkọ 
èdè abínibí rọrùn. Ìṣàmúlò àwọn ìwé yálà fún 
aẹ́kọ̀ọ́, olùkọ́ àti òbí ṣe pàtàkì fún àmúgbòòrò 
àgbọ́yé àti àsọyé èdè.
 Kí àwọn òbí àti olùkọ́ máa ran akẹ́kọ̀ọ́ lọ́wọ́ láti 
máa rà àti láti máa ka àwọn ìwé àyànlò, ìwé ìròyìn, 
ìwé àtìgbàdégbà, ìwé ìléwọ́ àti àkọsílẹ̀ àwọn 
onímọ̀ ìṣaájú, pẹ̀lú títẹ́sí ètò lórí i rédíò àti tẹlifíṣàn. 

Kí ìgbìyànju wà láti máa dá àwọn ẹgbẹ́ akẹ́kọ̀ọ́ àti 
olùkọ́ èdè sílẹ̀ pẹ̀lú èrò láti mú ìdàgbàsókè bá 
gbígbọ́ àti sísọ èdè tó jíire. Kí ìjọba, òbi àti olólùfẹ́ 
ẹ̀kọ́ máa ṣe àtìlẹyìn fún àwọn olùkọ́ èdè. Kí àwọn 
aláṣẹ ilé-ẹ̀kọ́ náà gbìyànjú láti ra ìwé sí láíbìrì/ilé-
ìyáwèé fún lílò àwọn akẹ́kọ̀ọ́. Kí iṣẹ́ àkànṣe kíkọ́, 
kíkọ àti ìjábọ̀ rẹ̀ ní èdè abínibí di ohun àmúlò ní 
àwọn ilé-ẹ̀kọ́ wa gbogbo. Dájúdájú, ìgbàgbọ́ wà 
pé títẹpẹlẹ mọ́ ẹ̀kọ́ àgbọ́yé àti àsọyé máa mú 
ìgbòòrò bá ìlànà ẹ̀kọ́ sáyẹ́ǹsì àti ìmọ̀ ẹ̀rọ ní àwọn 
ẹ̀ka ilé-ẹ̀kọ́ wa gbogbo. 

